
ANNOTATSIYA. истеъдодли  ўзбек адиби Абдулла Қодирий (1894-1938) қолдирган 

бой адабий мерос (“Ўткан кунлар”, “Меҳробдан чаён” романлари, қиссалари, ҳикоя ва 

ҳажвиялари) талқин ва таҳлиллари натижасида ХХ асар ижтимоий муаммоларини рўйи 

рост очиб бера олиши билан боғлиқ жараёнлар ва бир бадиий асар таҳлили ана шунга 

мансуб милллат менталитетидан хабардор бўлиш масалалари ҳақида сўз боради. 

Kalit so‘zlar: Мустафо Чўқай, эстетик  олам, Миллий Туркистон, Ёш Туркистон, 

Худоёрхон, Ўзбек адабиёти. 

Буюк ўзбек адиби Абдулла Қодирий (1894-1938) қолдирган бой адабий мерос 

(“Ўткан кунлар”, “Меҳробдан чаён” романлари, қиссалари, ҳикоя ва ҳажвиялари) талқин 

ва таҳлиллари натижасида ХХ асар ижтимоий муаммоларини рўйи рост очиб бера 

олиши билан ажралиб туради. Унинг асарларини талқин этиш, тушуниш ва 

тушунтириш  ниҳотда машаққатли психологик жараён саналади. Бунда рецепиентнинг 

назарий билим даражаси, фалсафий дунёқараши, эстетик  олами жуда муҳим аҳамиятга 

эга.  Муайян бир бадиий асар таҳлил этилганда ўша адабиёт мансуб милллат 

менталитетидан хабардор бўлиш талқинга самарали таъсир кўрсатади. Аммо бадиий 

адабиётга сиёсий-мафкуравий, ғаёриэстетик талаблар билан ёндашилса, гарчанд 

талқинчи шу адабиёт ва миллат намояндаси бўлса ҳам, хатоликка йўл қўйиши, нотўғри 

қарашларни илгари суриши мумкин. ХХ асрнинг 30-йилларида бадиий асарларга 

вульгар социологик ёндашувлар асосида, С.Ҳусайннинг “Ўткан кунлар” (1931 йил, 

Тошкент-Боку) номли рисоласи, М.Бузрукнинг “Меҳробдан чаён” номли (“Шарқ 

ҳақиқати” газетаси, 1929 йил) мақолалари пайдо бўлди. Ёзувчи бу даврда, кўзи 

тириклигида кўп танқидлар эшитди, эъзозланмади. Аслини олганда сал кам бир асрга 

чўзилган А. Қодирий асарларини социал тадқиқ қилиш хронологик тарздаги бир неча 

босқичлар фарқланади. Чунончи 60-70-йилллар қодрийшунослигида нисбатан холис ва 

илмий талқинлар мавжуд. Ўзбек олимларининг Абдулла Қодирий ижодига 80-90-

йиллардаги ёндашувларини адиб ҳаёти ва ижодини чинакам илмий-эстетик моҳиятига 

мос равишда тадқиқ этишлар сифатида баҳолаш лозим. ХХ аср ўзбек адабиёти 

намояндаларининг ижоди баъзан собиқ иттифоқ олимлари, баъзан рус олимлари 

томонидан ўрганилди; мақолаларида, хотираларида эътирофлари берилди.Масалан, 

татар олими Зариф Башир 1929 йили Қозонда нашр этилган «Ўзбек адабиёти» 

китобида: «Унинг 1923 йилдан сўнг босилган «Ўткан кунлар» номли зўр бир романи уч 

бўлим бўлиб нашр этилди. Мундарижаси Худоёрхон диёридан олиб ёзилган бу романни 

ўқиган чоғингда, ўзингни бутунлай шу диёрнинг қаҳрамонлари орасида ҳис қиласан...», 

деган сатрлар бор (1). Қозоқ ёзувчиси Мухтор Авезовнинг: «Абдулла Қодирий 

(Жулқунбой) юксак романлар яратди. Унинг романлари 20-йилларда гўё текис саҳрода 

тўсатдан Помир тоғлари вужудга келгандай пайдо бўлди...», деган эътирофини 

кўпчилик яхши билади. Шу сингари мулоҳазалар бошқа қардош миллат ёзувчилари 

томонидан ҳам айтилган (2). Бундаги адиб новаторлигини, устозлигини улуғловчи 

фикрлар  ўзбек адабиётшунослигида мавжуд қарашларга жуда ҳамоҳангдир. Абдулла 

Қодирий ҳаёти ва ижоди хориждаги туркий миллат вакиллари, шунингдек, Ғарб ва 

Америка олимларининг назаридан четда турмади. 1929-1939 йилларда Мустафо Чўқай 

ўғли раҳбарлигида Париж шаҳрида «Ёш Туркистон» номли журнал нашр этилган эди. 

Унда барча жадидларга жиддий эътибор қаратилганидек, баъзи мақолаларда 

Жулқунбойга ҳам муносабат билдирилди (3). 

Айнан шу «Ёш Туркистон»нинг 1931 йилги 18-сонида Азимзода исмли 

муаллифнинг Машҳаддан ёзган «Ўткан кунларимиз» сарлавҳали бир мақоласи борки, 

Абдулла Қодирийга муносабат бу ўринда анча жиддий ва айбнома руҳидадир. 30-

йилларда С.Ҳусайн, М.Бузрук сингари ўзбек мунаққидлари адибнинг «миллатчи», 

«майда буржуазия» вакили эканлигини ёзган, романларидан шўро мафкураси ва 

талабларга мос эпизодлар топа билмай айблаган бўлсалар, Азимзода Абдулла 

Қодирийни ўз мақоласида «бўлшавикларга сотилғон» ҳисоблайди; адиб романларини 

ўқиб, унга шундай айбни юклайди. Шуни алоҳида таъкидлаш жоизки, бу мақоладаги 

мулоҳазалар чуқур илмий-эстетик талқинлар натижаси эмас, балки мавжуд ҳокимият 

билан бир оз муросага келиб ижод этаётган, “аждоҳо комида”, таҳликалар ичида ижод 

қилаётган миллий бир адибга нисбатан  асоссиз ҳужумлардир.  

Азимзода шундай ёзади: «Абдулла Қодирий бўлшавиклар учун хизмат қилиб 

турадир. Унинг «Меҳробдан чаён» деган китоби миллий рўмон эмасдир. Бу асарда 

бурунғи хонларнинг айблари хаёлий ва муболағали бир суратда тасвир этилиб, эски 

анъаналар халафлар назаринда тақбиҳ этиладир; миллат ва миллият туйғуси алайҳинда 

бўлғон бу рўмон бўлшавиклар манфаати учун нашр этилмишдир... Абдулла 

Қодирийнинг «Меҳробдан чаён» каби яна «Ўткан кунлар» деган рўмони бор. Бу асар-да 

бўлшавикларга пак мақбулдир» (4).Азимзода фикрича, Абдулла Қодирий ўша 

романларини бирёқлама ёзган, чунки қаҳатчилик ҳукм сураётган ўша йилларда унинг 

«қалами кунлик озуққа» сотилган эмиш. Адиб ўз романларида ўтган кунларимизни қаро 

буёқларда берган, фақат ёмонлаган. Ҳолбуки, эски замонларда қадим Туркистонда улуғ 

бинолар, нақш, ипак санъати, оғоч, мис ва темир ўймакорликлари, тошкўмир ва қоғоз 

саноати ривожланган бўлган. Абдулла Қодирий ўтмиш хусусида рўмон ёзар экан, 

«буларни кўрмамиш ва унга отаси-да сўйламамишдир». Бадиий асар табиати ва бадиий 

мантиқ тушунчаларидан бебеҳра Азимзода фикрлари шундай. Ва ҳатто, бир ўринда: 

«Ўткан кунларимизни яхши билмасдан у ҳақда рўмонлар ёзишга жасорат этиш буюк 

хиёнатдир», деган иддаони ёзади. Эҳтимол, Азимзода Туркистоннинг ўтмишини 

улуғлаши, унинг буюклигини овоза қилиш лозимлигини таъкидлаши билан 

ватанпарварлик, миллатпарварлик қилаётгандир. Аммо унинг бадиий воқеликка 

ёндашуви матндан узоқ. Чунки мақоласида роман воқеа-ҳодисалари ёки муайян 

образлар таҳлили йўқ. Гўё унга кимдир Абдулла Қодирий ўша романларида ўтмишни 

қоралаган, деган гапни етказиб қўйган-у, у романларни ўқимасданоқ, ўша «қора 

ўтмиш»ни «оқлаш»га тушиб кетган кўринади. Ҳар ҳолда мақоланинг умумий пафоси 

шундай таассурот беради. Назаримда, бу ўринда Азимзода фикрларининг инкори учун 

узундан-узоқ далиллар келтириш шарт эмас. Чунки «Ўткан кунлар» ва «Меҳробдан 

чаён»нинг ўзбек миллати маънавиятига, бадиий-эстетик тафаккурининг юксалишига 

берган таъсири Абдулла Қодирий миллат ва ватан учун қандай хизмат этганини 

кўрсатади. Қизиқ ҳолат. Ичкаридагилар уни «миллатчи»дан олиб, «миллатчи»га солган 

бўлсалар, ташқаридаги бир «миллатсевар» киши ўз талқинларида адибни 

«бўлшавикларга сотилғон», тарих олдида буюк хиёнат қилган хиёнатчига 

чиқарди.Иккинчи жаҳон уруши даврида Берлинда нашр этилган «Миллий адабиёт» 

мажмуасида «Ўткан кунлар»дан парчалар берилди (1943. 5-сон). Қ.Исроилжон имзоси 

остида босилган «Туркистон ёзувчилари ҳақида бир неча сўз» номли мақолада - асосий 

гап Чўлпон хусусида бўлса-да - Абдулла Қодирий номи жадидлар қаторида тилга 

олинади  (5). 

Шунингдек, «Миллий Туркистон» мажмуасининг 1964 йил май сонида Боймирза 

Ҳайитнинг «Туркистон янги адабиётида икки сиймо: Қодирий ва Чўлпон» номли 

мақоласи босилади. Мақоланинг аввалги қисми Абдулла Қодирий хусусида бўлиб, 

сарлавҳадан кейин «бошқарма» - таҳририят томонидан шундай эслатма битилган: 

«Б.Ҳайит томонидан XXVI Байналмилал шарқшунослар қурултойи, туркшунослар 

бўлимида, Деҳли  7. 1. 1964 да берган маъруза» (6). 

Б.Ҳайит Абдулла Қодирий асарларининг матнини махсус адабий-назарий нуқтаи 

назардан талқин этмайди, балки умумий йўсинда адибнинг ҳаёти ва ижоди хусусида 

фикр билдиради. Албатта, бу даврга келиб Абдулла Қодирий аллақачон оқланган ва 

унинг ижоди советлар мафкурасига бегона эмаслиги исботланаётган эди. 

